
Contigo Navarra-Zurekin Nafarroa talde parlamentarioko Carlos Guzmán Pérezek, Legebiltzarraren Erregelamenduan ezarritakoaren babesean, honako galdera hau aurkezten du, Kultura, Kirol eta Turismoko kontseilariak Bilkuran ahoz erantzun dezan. 
Liburutegi Publikoen XI. Biltzar Nagusia oraingo aste honetan eginen da Iruñeko Baluarte Biltzar Jauregian, Kultura Ministerioak Liburuaren, Komikiaren eta Irakurketaren Zuzendaritza Nagusiaren bitartez, "Demokrazia eta liburutegi publikoei buruzko politika europarrak" lelopean. 
Ekitaldi horrek, hain zuzen ere, toki onean uzten du Nafarroako Liburutegi Publikoen Sarea, zeina Espainia osoko onenetariko bat izan baita urte askoan, bertako langileen lan onari esker alde batetik eta orain dela urte asko egin zen apustuari esker beste alde batetik; izan ere, apustu hark ahalbidetu zuen Nafarroan egun irekita egotea 90 liburutegi publiko baino gehiago, zerbitzu zuzen eta gertukoa ematen dietenak hamar nafarretik bederatziri. 
Halere, mesede eskasa eginen genioke geure buruari baldin eta iraganean egindakotik bizi nahi bagenu eta Nafarroako gizarteak bizi dituen aldaketak –populazioari, kultura kontsumoari, informazio eskariari edo elkarguneei dagozkienak– ikusteko gai izanen ez bagina. 
Hortaz, egungo zerbitzuak bermatzen jarraitzeaz gain, behar-beharrezkoa da gure liburutegi publikoen sarea modernizatzea, erantzun bat emateko gai izan dadin gaurko nahiz biharko kultur, informazio nahiz gizarte beharrizanei, hala landa-esparruan nola herri handietan. 
Aurrerapauso horrek berekin dakar, gure ustez, Nafarroako kultur politikaren plangintza berri bat, liburutegietako plantilla handitzea eta hobetzea ekarri beharko lukeena –zenbait egoeratan ematen ari den pribatizazioari bidea itxi bidenabar, bai eta instalazioena eta Liburutegi Zerbitzuaren egiturarena ere. 
Egin beharreko aldaketa horiek guztiek –liburutegiendako aurrekontu-partida ere aldatu beha da– argi dago arlo horretan Nafarroak bizi duen errealitateari buruzko azterlan sakon batean oinarritu behar direla.
Liburutegi Zerbitzuak aurreikusita al du Nafarroako Irakurketa Publikoaren Mapa berri bat egitea? Izan ere, funtsezko tresna bat da foru-erkidegoan liburutegi publikoen zerbitzuaren plangintza estrategikoa egiteko, egin zen azkena, zaharkituta egoteaz gain, garatu ere ez baitzen egin. 

